
Garaşsyz ýurdumyzda innowasion önümçilikleri döretmek boýunça gurluşyk-senagat
toplumynda, himiýa senagatynda uly işler amala aşyrylýar. Döwlet ähmiýetli awtomobil
ýollarynyň, Garabogazköl aýlagynyň üstünden geçýän awtomobil köprüsiniň gurluşygy
dowam etdirilýär. Aşgabat şäheriniň Bagtyýarlyk etrabynda, Ahal welaýatynyň Ak bugdaý
etrabynyň Ýaşlyk şäherçesinde agyz suwuny arassalaýjy desgalar ulanmaga berildi. Bu
desgalaryň işe girizilmegi ilaty arassa agyz suwy bilen üpjün etmekde alyp barýan
syýasatymyzyň üstünlikli durmuşa geçirilýändiginiň aýdyň güwäsidir.

Söwda toplumy hem milli ykdysadyýetimiziň öňdebaryjy pudaklarynyň biridir.
«Türkmenistanda öndürildi» diýen nyşanly harytlarymyza dünýä bazarlarynda uly isleg
bildirilýär. Daşary ýurtlara iberilýän harytlaryň möçberi we ugurlary artdyrylýar. Dokma
senagatyny döwrebaplaşdyrmak boýunça-da möhüm özgertmeler amala aşyrylýar.
Halkymyzyň dünýä meşhur milli halyçylyk sungatyny ösdürmäge aýratyn üns berilýär.

Milli ulag-aragatnaşyk pudagynda gadymy söwda ýoly bolan Beýik Ýüpek ýoluny täzeden
dikeltmekde hyzmatdaşlygy ösdürmäge gönükdirilen toplumlaýyn özgertmeler durmuşa
geçirilýär. Şunuň bilen birlikde, ulagyň ähli görnüşi bilen ýolagçy we ýük dolanyşygyny
işjeňleşdirmek, halkara üstaşyr ulag mümkinçiliklerini doly ulanmak babatda zerur
tagallalar edilýär.

Bilim ulgamynda giň dünýägaraýyşly ýaş nesilleri hemmetaraplaýyn terbiýelemek boýunça
netijeli işler amala aşyrylýar. Şunuň bilen baglylykda, ýurdumyzda halkara derejä laýyk
gelýän umumybilim edaralaryny, mekdep-gimnaziýalaryny we ýokary okuw mekdepleriniň
täze binalaryny açyp ulanmaga bermek hem möhüm wezipeleriň hatarynda görkezildi. Ylym
ulgamynda ylmy barlaglaryň we täze tehnologiýalaryň netijeliligini ýokarlandyrmak boýunça
köp işler ýerine ýetirildi.

Halkymyzyň saglygyny goramak we bagtyýar ýaşaýşyny üpjün etmek Türkmenistanyň
döwlet syýasatynyň ileri tutulýan ugurlarynyň biridir. Şoňa görä, ilata dünýä ülňülerine
laýyk gelýän, elýeterli, ýokary hilli lukmançylyk hyzmatlary hödürlenilýär. Ýurdumyzda
bedenterbiýäni we sporty ösdürmek, jemgyýetde sagdyn durmuş ýörelgelerini ornaşdyrmak,
sagdyn bedenli nesilleri ýetişdirmek babatda-da uly işler alnyp barylýar. Türkmenistan iri
halkara we sebitleýin ýaryşlaryň geçirilýän merkezine öwrüldi.

